
హరిపురంధ్రీకుసుంభాంబరంబులు ఘనప్రాక్పరివ్రాడ్జటారక్తిమములు

దంభోళిఖండితోదయపక్షరుధిరంబు లై రావణాంగసింధూరరజము



	 







	తే.	
లక్ష్మివృత్తిప్రమోదకృద్యామినీవి, యోగదవధూవ్యధాతిఖిన్నోడురమణి

నవ్యహల్లకతల్పము ల్నాఁ జెలంగె, నంబరంబున నపుడు బాలాతపములు.

	ఉ.	
ఇమ్ములఁ బశ్చిమాంబునిధి కేగునెడం దగ వారక న్మయూ

ఖమ్ముల నెన్నికుంచితముగా నొనరించినవ్రేళ్ళరక్తిలోఁ

గ్రమ్మగఁ బ్రాక్ప్రవృద్ధిరవిరశ్ములఁ బద్మిని వేగుపాటునం

గ్రమ్మఱ లెక్కఁబెట్టెలె ననఁగా వికసించె సహస్రపత్రముల్.

	ఉ.	
గాసిలి రాజు మన్ననలు గాంచిన నే నొరుఁ జూడ నంచు క

న్మూసినభంగిఁ గైరవిణి మోడ్చెఁ బతివ్రతవోలెఁ బద్మినీ

వాసరకృద్వియోగవనవహ్నిసముత్థితధూమరాజులో

నాసరసీజగర్భసదనంబులఁ బాసి నటించె భృంగముల్.

	తే.	
ఇట్లు సూర్యోదయంబైన నేకతమున, బ్రహ్మరాక్షసుఁ డద్ధరాపాలుఁ గదిసి

పూర్వవృత్తాంతమంతయుఁ బొసఁగఁ జెప్పి, యబ్జముఖిఁ జూపి పెండ్లి గమ్మనుచు నిచ్చె.

	వ.	
ఇచ్చిన.

	క.	
ఆరామామణిఁ గైకొని, యారామరుఁ డాదరార్పితాతిథ్యుండై

యారామన్యగ్రోధధ, రారుహసౌధమున బ్రహ్మరాక్షసు నునిచెన్.

	క.	
ఉనిచి ప్రణమిల్లి క్రమ్మఱి, చని యవ్విప్రాసురునకు సరసాన్ననివే

దనవిధికిఁ బుణ్యభూసుర, జనుల నియోగించె జనితసౌహార్దమునన్.

	ఉ.	
కూరిమి తండ్రిపాదములకుం బ్రణమిల్లి సుకీర్తికన్య నం

భోరుహలోచన న్భువనమోహినిఁ జూపి ధరామరు న్నిశా

చారుచరిత్ర మేరుపడ సర్వముఁ జెప్పినఁ బుత్రు మెచ్చి యు

ర్వీరమణుండు బంధుపృథివీవరులం బిలిపించి యిట్లనెన్.

	సీ.	
ఘనులార మనకు రక్తస్పర్శసంబంధి గాఁడె సుకీర్తి విఖ్యాతమూర్తి

దైవయోగమున నాతనిపుత్రిఁ గాంచనప్రతిమానగాత్రి చేపడియె మనకు

మనజయసేనకుమారున కాపూర్ణశీతాంశుముఖిఁ బెండ్లి సేయవలయు

లాలన నవ్విశాలానాథుఁ డిచటికి వచ్చినఁ జుట్టంపువరుస గాదె



	 







	తే.	
యతుల నయమార్గరతుల దండాధిపతుల, ననిచి రప్పింతమా యమ్మహామహంబు

నతఁడు వీక్షించుఁగాకన్న నాప్తమిత్రు, లుచిత మిక్కార్య మొనరింప నొప్పుననిరి.

	క.	
నావిని మత్సిల్లుఁడు హే, లావీక్షితనీతితంత్రుల న్మంత్రుల సం

భావించి పరుచుటయు న, ప్పావనమతు లరిగి వినయపాటవ మమరన్.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 4 జూన్ 2023న 19:09కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

